
1916 : Brezel an uz 

 

Aet e oa armeoù an daou du, Gall-Saoz hag Alaman, d’ar gad o soñjal ne badje ken un 

nebeut sizhunioù. Met p’emañ kempouez an nerzhioù a bep tu eo padet ar brezel daou 

vloaz zo abaoe. Kenderc’hañ muioc’h-mui a obuzoù evit lazhañ muioc’h-mui a soudarded : 

hennezh eo pal euzhus milourien an daou du enep.  

Soudarded… 

Daou vloavezh lazhadeg spontus e oa bet 1914 ha 

1915. 680 000 den lazhet ha 1,5 milion gloazet war 

an tu gall ! Bepred ez eo ret kas tud all da erlec’hiañ 

ar re bet lazhet er rujumantoù. An dud yaouank 

adalek o 19 vloaz zo galvet da vont d’an talbenn. Ar 

wazed etre 40 hag 48 vloaz a chom eno ivez. Re all, 

na oant ket bet galvet peogwir ne oant ket yac’h, zo 

galvet bremañ ivez. 8 milion a C’hallaoued an hini 

eo a zo galvet, diwar 39 milion a annezidi e Bro-

C’hall d’ar c’houlz-se. Ha n’eo ket a-walc’h ! 

Rujumantoù zo galvet eus an trevadennoù c’hoazh : 

223 000 Magrebat, Aljerianed an darn vrasañ anezho, 

135 000 soudard eus an Afrika Zu (Senegaliz dreist-

holl), 43 000 Indezsinaad, 34 000 Malgach en em 

gavo er fozelloù… 

 

 

 

 

 

 

 

Rujumant an dennataerien senegalat a-du gant ar 

C’hallaoued 

 

… obuzoù … 

E pep bro e klask ar gouarnamantoù kenderc’hañ ar 

muiañ a zafar brezel ar gwellañ. E Bro-C’hall ez eo 

grevus stad an traoù. An embregerezh Renault eo a 

vo e penn ar striv-se da sevel mekanikoù brezel.  Ar 

vicherourien a labour e greanti Renault a sav eus 5 

000 e 1914 da 23 000 e 1918. En ur ober 4 bloaz e 

kenderc’h 9 000 karr-samm, 5 000 karbed all, 2 000 

karr-arsailh, 12 000 keflusker karr-nij, 8 milion (8 

000 000) a obuzoù. E-pad ar brezel ez eus bet 

kenderc’het 300 milion (300 000 000) a obuzoù ha 6,3 

miliard (6 300 000 000) a gartouchennoù e greantioù 

Bro-C’hall. 

Maouezed a bep oad o kenderc’hañ obuzoù e Bro-C’hall e 

1917 

 

… ha labourerien ! 

E Bro-C’hall, evel e pep lec’h, ez eus muioc’h-mui 

ezhomm eus bernioù labourerien evit kas al labour 

greantel-se da benn. Met pelec’h o c’havout p’emañ 

an holl wazed serzh war an talbenn ? War ar prim 

ez adc’halver eus ar fozelloù 500 000 micherour 

perzhek. 12 eurvezh e pad un devezh-labour ha 7 

devezh e labourer er sizhun. Ur striv spontus eo, 

koulskoude n’eo ket a-walc’h. Lakaat a ra neuze 

 Bro-C’hall 200 000 labourer da zont eus he 

zrevadennoù ha 140 000 Sinaad. 400 000 maouez 

(c’hall) a ya d’al labouradegoù, 110 000 estren 

(Spagnoled hag Italianed), 40 000 toullbac’had 

alaman ha 13 000 soudard nammet distroet eus an 

talbenn. 

  

Labourerien sinaat e greanti armoù Châtellerault 

e rannvro Poatev goude 1916. 

 

 
Labourerien sinaat war an talbenn e kampoù  

ar C’hallaoued hag ar Saozon. 

